
Kritis Composed by Shri Swami Dayananda

శ్రీస్వామిదయానన్దకృత  -కృతయః

॥మహాగణపతిం మనసా స్మరామి ॥

రాగమ్ - తిలఙ్ తాలమ్ -ఆది
పల్ల్వీ  మహాగణపతిం మనసా స్మరామి

మహాదేవముదం శిరసా నమామి (మహాగణపతిమ్)

అనుపల్లవీ  మాతఙ్గాననం  మాహేశ్వరమ్
తాపత్రయ -యుత-భవరోగ-భైషజమ్  (మహాగణపతిమ్)

చరణమ్ -౧ శతకోటి-విఘ్న-పరిహార-చరణమ్
శాన్త్యాది-సర్వకల్యాణ-గుణదమ్
హృదన్తరం నిఖిల-లోకగం శివమ్
పరం పదం ప్రదం  ప్రతతమ్  (మహాగణపతిమ్)

చరణమ్ -౨ బ్రహ్మాణ్డాన్తర్గత    -భూతస్థమ్
యజురాదివేద-శిఖరస్థమ్
నితాన్తశుద్ధాన్తఃకరణస్థమ్  
ప్రశస్తం   తటస్థం  సమస్తం తమ్ (మహాగణపతిం)

॥ పరిపాలయమాం కరివరద ॥
రాగమ్ -మోహనమ్ । తాలమ్ - ఖణ్డచాపు
పల్లవీ  పరిపాలయ మాం కరివరద (పరిపాలయ)

అనుపల్లవీ  అగణిత-కల్యాణ-గుణైకరూప
అనన్తే శయాన హృదయే వసాన (పరిపాలయ)

చరణమ్ భవాగ్ని-తాపేన పరితప్త-మానసమ్
దోధూయమానం దురదృష్ట -వాతేన

శ్రీస్వామిదయానన్దకృత  -కృతయః

అవిద్యాది-పఞ్చ-క్లేశాది -తప్తమ్
త్వదేక-శరణ్యే శరణాగతం మామ్ (పరిపాలయ)

॥ భజే విఘ్నరాజం వినాయకమ్ ॥

రాగమ్ -హంసధ్వని తాలమ్ -ఆది
పల్లవీ  భజే విఘ్నరాజం వినాయకమ్

యజే భాలచన్ద్రం  పదవాక్యప్రమేయమ్  (భజే విఘ్నరాజమ్)

అనుపల్లవీ  అథర్వశీర్షాది -ప్రతిపాదితం
సఙ్కటనాశనం గణపతిం సదా (భజే విఘ్నరాజమ్)

చరణమ్ వక్రతుణ్డం   మహాకాయం
ఏకదన్తం గజాననమ్
వికటం కృష్ణపిఙ్గాక్షం 
ధూమ్రవర్ణం   లమ్బోదరమ్ (భజే విఘ్నరాజమ్)

॥భో శమ్భో శివ-శమ్భో స్వయమ్భో ॥
రాగమ్ - రేవతి తాలమ్ -ఆది
పల్లవీ  భో శమ్భో శివ-శమ్భో స్వయమ్భో

గఙ్గాధర  శఙ్కర కరుణాకర
మామవ భవసాగర-తారక (భో శమ్భో)

అనుపల్లవీ  నిర్గుణ -పరబ్రహ్మ -స్వరూప
గమాగమభూత-ప్రపఞ్చ -రహిత
నిజగుహా-నిహిత నితాన్త-అనన్త
ఆనన్ద అతిశయ అక్షయలిఙ్గ (భో శమ్భో)

చరణమ్ దిమిత దిమిత దిమి తరికిట తకతోమ్
తోం తోం తరికిట తరికిట తకతోమ్ ।

మతఙ్గ -మునివర-వన్దిత  ఈశ
సర్వదిగమ్బర-వేష్టితవేష
నిత్య-నిరఞ్జన  నృత్యనటేశ
ఈశ సభేశ సర్వేశ (భో శమ్భో)

॥సోమేశ్వరం భజేమ ॥

రాగమ్ - తాలమ్ -ఆది
పల్లవీ  సోమేశ్వరం భజేమ సపరివార సోమేశ్వరమ్
అనుపల్లవీ  వామే భాగేశ్వర్యా యుతం సతతం

సామ-గానేన తోషితం
సోమాది-యజ్ఞ -హవిర్భుజం
పరమ-పద-ప్రదం  తమ్ (సోమేశ్వరమ్)

చరణమ్ అయి-ఉణాది-సూత్ర -జని-కర్తృ-రూపం
షడ్జాది -సప్త-స్వర-నాద-భూతం
శమ-దమాది-యుక్తేన ప్రతిపద్యమానం
పూతం పవిత్రం  ప్రణవ -స్వరూపమ్ (సోమేశ్వరమ్)

నిత్య-నిరీహం నిగమాన్తగం తం
రాజ-కూట-క్షేత్ర -భక్త-పాలకం కాలాన్తకం (సోమేశ్వరమ్)

॥ వన్దేఽహం  శారదామ్ ॥

రాగమ్ -యమన్కల్యాణీ తాలమ్ -మిశ్రచాపు
పల్లవీ  వన్దేఽహం  శారదామ్

విశారదాం జ్ఞానదాం  వరదామ్ (వన్దేఽహమ్ )

అనుపల్లవీ  శుద్ధ -సత్త్వ-స్వరూపిణీమ్
స్వచ్ఛ-హృదయ-నివాసినీమ్
స్వప్రకాశ -రూపిణీమ్ (వన్దేఽహమ్ )

చరణమ్ పరాపర-విద్యా-భూషితామ్
సురవర-సుజన-సేవితామ్
శుభదాం సులభాం
సుస్వర-వాద్య-నిరతామ్ (వన్దేఽహమ్ )

॥మీనాక్షీ ॥
రాగమ్ -భాగేశ్రీ తాలమ్ -రూపకమ్
పల్లవీ  మధుర-మధుర-మీనాక్షి

మధురాపురి-నిలయే అమ్బ
అమ్బ జగదమ్బ (మధుర-మధుర)

అనుపల్లవీ  మధుర-మధుర-వాగ్విలాసిని
మాతఙ్గీం  మరకతాఙ్గీం
మాతర్మమ హృదయ-నివాసిని
మాం పాహి సన్తాప-హారిణి (మధుర-మధుర)

చరణమ్ సున్దరేశ్వర -భాగేశ్వరి
సువరాది-జగదీశ్వరి ఛాయే
పతితాత్మ-పరితారిణి మాయే
పరమగుహ్య-పరబ్రహ్మ -సహాయే (మధుర-మధుర)

॥ షణ్ముఖః ॥
రాగమ్ - సిన్ధుభైరవీ   తాలమ్ -మిశ్రచాపు
పల్లవీ  షణ్ముఖం భజ షణ్ముఖమ్

సర్వగం శిఖి-వాహనమ్
ఉన్మోచన-ప్రమోచనాయ  (షణ్ముఖం భజ)

అనుపల్లవీ  శరవణభవ-విభవమ్
శ్రితజన -సేవితచరణమ్
కామాది-షడ్రిపు -నిధనమ్
సామాది-వేదగమ్యమ్ (షణ్ముఖం భజ)

చరణమ్ సర్వజన-మనోరఞ్జకమ్
ప్రాజ్ఞం   ప్రణవార్థ  -దేశికమ్
గుహం గురువరం శూరం శూలధరమ్
పరతరం భవతారకమ్ (షణ్ముఖం భజ)

॥ కల్యాణసుబ్రహ్మణ్యః  ॥
రాగమ్ - కల్యాణీ తాలమ్ -ఆది
పల్లవీ  కల్యాణసుబ్రహ్మణ్య  నమోఽస్తుతే

హే కల్యాణసుబ్రహ్మణ్య  నమోఽస్తుతే (హే కల్యాణసుబ్రహ్మణ్య )
అనుపల్లవీ  వల్ల్యా  సమేత-దేవసేనాపతే సురపతే

(హే కల్యాణసుబ్రహ్మణ్య )
చరణమ్ పశుపాశ-మోహ-వినాశైక -హేతో

ఆబాల-పణ్డిత -సువన్దిత -విభో
పశుపుత్ర -కలత్ర -స్వర్గాదీష్ట  -కామతరో
పరబ్రహ్మపదప్రద  -ప్రభో  (హే కల్యాణసుబ్రహ్మణ్య )

మధ్యమ-కాలః విశ్వాకార-ఓఙ్కార-తత్త్వార్థమూర్తే  గురుకులాచలకీర్తే
భక్తజన -హృదయపూర్తే స్ఫూర్తే సుకీర్త్తే

(హే కల్యాణసుబ్రహ్మణ్య )

॥రామం భజే శ్యామం మనసా ॥

రాగమ్ -దుర్గా తాలమ్ -ఆది
పల్లవీ  రామం భజే శ్యామం మనసా

రామం భజే శ్యామం వచసా (రామం భజే)
అనుపల్లవీ  సర్వ-వేద-సార-భూతమ్

సర్వ-భూత-హేతు-నాథమ్ (రామం భజే)
చరణమ్ -౧ విభీషణాఞ్జనేయ -పూజిత-చరణమ్

వసిష్ఠాది -మునిగణ-వేదిత-హృదయమ్
వశీకృత-మాయా-కారిత-వేషమ్
ఏతం పురేశం సర్వేశమ్ (రామం భజే)

చరణమ్ -౨ నీల-మేఘ-శ్యామలం నిత్య-ధర్మ-చారిణమ్
దణ్డినం  కోదణ్డినం  దురాచార-ఖణ్డనమ్
జన్మ-మృత్యు-జరా-వ్యాధి-దుఃఖ-దోష-భవ-హరమ్

(రామం భజే)

॥ శ్యామసున్దరం  భావయే ॥

రాగమ్ -నాట్టై తాలమ్ -మిశ్రచాపు
పల్లవీ  శ్యామసున్దరం  భావయే నిగమాన్తగమ్ (శ్యామసున్దరమ్ )

అనుపల్లవీ  కమనీయ-కామకోటి-కల్పద్రుమమ్  (శ్యామసున్దరమ్ )

చరణమ్ భావాభావానిర్వచనీయమాయా-

కల్పిత-కాలదేశావచ్ఛిన్న-శరీరం సతతమ్
అనన్తకల్యాణగుణసమ్పన్నమ్
అనన్యభక్త్యా పరిసమ్ప్రాప్తమ్
సచ్చిద్ధనరసమూర్తిమ్
పుణ్యమనోరథపూర్తిం హృత్స్ఫూర్తిం తమ్ (శ్యామసున్దరమ్ )

॥హే గోవిన్ద హే గోపాల ॥
రాగమ్ -హిన్దోలమ్  తాలమ్ -రూపకమ్
పల్లవీ  హే గోవిన్ద హే గోపాల

ఉద్ధర  మాం దీనమ్
అతిదీనం బలహీనమ్ (హే గోవిన్ద )

అనుపల్లవీ  విహిత-విహీనం విపర్యయ-జ్ఞానం
సఞ్చిత-సర్వ-కలుష-కలాపమ్ (హే గోవిన్ద )

చరణమ్ వేదం న జానే వేద్యం న జానే
ధ్యానం న జానే ధ్యేయం న జానే
మన్త్రం  న జానే తన్త్రం  న జానే
పద్యం న జానే గద్యం న జానే (హే గోవిన్ద )

॥ దక్షిణామూర్తే అమూర్తే ॥
రాగమ్ - రఞ్జనీ  తాలమ్ -ఆది

పల్లవీ  దక్షిణామూర్తే అమూర్తే
సనకాది-మునిజన-హృన్మూర్తే (దక్షిణామూర్తే)

అనుపల్లవీ  ఆగమసార-పరిపూర్ణ -ఆత్మ-
జిజ్ఞాసు -మనోగత-మూర్తే (దక్షిణామూర్తే)

చరణమ్ ప్రసీద  హృదీశ అధీహి బ్రహ్మ
త్యక్తసర్వం  యుక్తాత్మానం
త్వచ్ఛరణాగతం మామ్ (దక్షిణామూర్తే)

॥ త్యజరే భవ-భయ-తాపమ్ ॥

రాగమ్ - బేహాగ్ తాలమ్ -ఆది
పల్లవీ  త్యజరే భవ-భయ-తాపమ్

భజరే వ్రజ -జన-మనస్సుభాజమ్
గురు-రాజం విరాజమ్ (త్యజరే)

అనుపల్లవీ  అపి చేదసి పాపకృత్తమః
సర్వం వృజినం సన్తరిష్యసి త్వమ్ (త్యజరే)

చరణమ్ ఇదం శరీరం క్షేత్రం  హి విద్ధి
క్షేత్రం  యో వేత్తి సర్వేషు క్షేత్రేషు
స హి పరమాత్మా అహమితి పశ్య
సమాహితోభూత్వా (త్యజరే)

॥భావయే పరమాత్మాన్ ॥
రాగమ్ -ఆరభీ తాలమ్ -ఆది
పల్లవీ  భావయే పరమాత్మానం

భవభయదూరం నితరామ్ (భావయే)

అనుపల్లవీ  శ్రవణ -మనన-ముఖ-ప్రాప్త -సతత్త్వమ్
ఆది-మధ్యాన్త-రహితం పరిపూర్ణమ్  (భావయే)

చరణమ్ -౧ కల్పిత-సకల-భువనాధారమ్
సద్గురు -సుముఖ-కమలోద్భూతం

జప-తపః-కర్మ-సుశితయా బుద్ధయా
బోధం ప్రతిబోధం  విదితం మహాన్తమ్ (భావయే)

చరణమ్ -౨ అసఙ్గం  అస్వప్నం అచిన్త్య-రూపమ్
మధ్యమ-కాలః శాన్తం శివం నిర్వికల్పం పరేశమ్

సమం సదా సర్వ-భూతేషు గూఢమ్
సుఖం స్వతన్త్రం  సుబోధ-స్వరూపమ్ (భావయే)

॥ శఙ్కరాచార్యం భజేమ ॥

రాగమ్ -మోహనమ్ తాలమ్ -రూపకమ్
పల్లవీ  శఙ్కరాచార్యం భజేమ

ఆది-శఙ్కరాచార్యం భజేమ
శివశఙ్కర-రూపం అరూపమ్
అద్వయానన్ద -కరం యతివరం గురువరమ్ (శఙ్కరాచార్యమ్)

అనుపల్లవీ  తోటకాది-హృద్భావిత-చరణమ్
విదితాఖిల-శాస్త్ర -సుధా-జలధిమ్
అఘటిత-మాయా-భవ-అపహారమ్
హారం శ్రుతిసారం  వారం వారమ్ (శఙ్కరాచార్యం)

చరణమ్ కుశాగ్ర -బుద్ధి -విశేష-విజ్ఞాతమ్
ఈశ-కేనాది-భాష్య-విఖ్యాతం
విజ్ఞాత -పరాత్మ-నిజస్వరూపమ్
జ్ఞేయం  ధ్యేయం గేయం వయమ్ (శఙ్కరాచార్యమ్)

॥భారత దేశ హితాయ ॥

రాగమ్ - దేశ తాలమ్ - చతుశ్ర ఏకమ్
పల్లవి  భారత-దేశ-హితాయ

భరతాది-మహామతి-సేవిత (భారత...)
అనుపల్లవి  ఆసేతు-హిమాచల-వనగిరిజన-సంరక్షణాయ

కురు సేవాం త్వం కురు సేవాం త్వం కురు సేవాం త్వం కురు సేవామ్

(భారత...)
చరణమ్ ఆయురారోగ్య-వివర్ధనాయ  ధర్మ-సంస్థాపనాయ

క్షోభనివారణాయ సుభిక్ష-పరిప్రాపణాయ
దీనజన ఉద్ధారణాయ
కురు సేవాం త్వం కురు సేవాం త్వం కురు సేవాం త్వం కురు సేవామ్

(భారత...)

